Meijän syväin on mustoloil rikas
EERO MÄKKELIN MUSTOL
Kylmykuun 7. päivänny 2008 Pieksämäil siunattih leboh Eero Mäkkeli.
Siunuamisen toimitti Mikkelin pravoslaunoin prihodun piäpappi izä Johannes. Eeron kuolemu oli yllätys − eloksen katkai syväininfarktu gostihkäynnil Savonlinnas 22.10.2008.

Eero Erkki Mäkkeli rodih Suojärven Hauduvuaras 11.10.1933. Häi oli kuuzivuodine gu talvivoinu syttyi, konzu Hyrsylän mutkan läs 700 kylälästy, naisii da lapsii edupiäs, jouvuttih ven′alaisten vangikse. Vangevuttu internoinduleiril vahnas naismonasreris kesti puoli vuottu. Voikoi da neuvokas muamo Anni Mäkkeli pystyi pidämäh viizilapsisen perehen hengis da kielitaidosennu dai vaikuttamah internoinduleirilästen ololoih. Vangičukses piästyy Mäkkelit elettih Virroil da Karstulas. Hyö piästih vie paluamah järilleh kodih Hyrsylän mutkah. Iivananpäivänny 1944 tuli lopulline lähtö.
 Mäkkelit elettih alguh Perhos Pohjanmual da asetuttih lopuškal Juugah Pohjas-Karjalah, kunne hyrsylänmutkalazet sijoitettih. Karjalas jäi perindökse vai kieli, tovendi Eero myöhämbä.


Nuoren mužikan pyrgimys oli edehpäi elokses. Häi hageudui Haminan reserviofitzieruškolan jälgeh opastumah Helsingih Yhteiskunnalliseh korgeiškolah da suoritti ruavon ohes sosionomitutkinnon 1959. Häi jatkoi opastustu Tamberehel, kunne YKK oli muuttannuh. Täh aigah häi meni naimizih, tuli tuatakse da opastuksen ohel ruadoi yövardijannu elättäkseh perehty. Toine brihačču rodih viizi vuottu myöhembä. Eero Erkki Mäkkelistä tuli yhteiskundutiedoloin magistru 1963. 

Eero Mäkkeli kergei opastamah monis opastuslaitoksis, kansuškolas, kansalaisškolas da gimnuaziis, a pitkimmän ruadojakson häi luadi rektorannu da kielienopastajannu kansalais- da ruadoväinopistois, alguh kaksi vuottu Pyhäjärvel, sit 27 vuottu Pieksämäin ruadoväinopistos, kudamas häi jäi aijembakse luaditul eläkkehel 1993. 


Pieksämäil Eero Mäkkeli oli aktiivine munitsipal′nois poliitiekas. Häi oli muun mugah Pieksämäin linnanhallituksen jäsen 1979−84, toimi moniluguzis eri laudukunnis da hoidi muidu luottamusruadoi. 

Häi on suanuh Suomen Leijonan Ritarikunnan ansivoristan da Suomen kunduliiton kuldasen ansivomerkin. Saldattuarvol häi oli reservin vänrikki.


 Eero kandoi ainos karjalasuttu ičessäh, dai pravoslaunoin vieron kautti, a tozissah häi algoi kunnivoittua da pidiä huoldu juuristah gu oli jiänyh eläkkehel. Livvi, anuksenkarjal oli Eeron muamankieli, kudamua häi ei olluh unohtannuh. Vuuvves 1991 algajen häi syvendi taidojah ottamal ozua karjalankielen kurssiloih kudamii piettih vuoronperäh Petroskoin universitetas, vuorollah Suomes.  Häi otti ozua seminuariloih da käytti vabua-aiguah matkoih Karjalas da syvemmäl  suomensugusten kanzoin alovehel. Häi korosti puaksuh sidä kui muamankielel on suuri merkitys ristikanzan ičetundol. Karjalankielen iändämises häi oli tarkkane: čomua kieldy on maltettava paista putilleh. Eero pidi paginua raadivos − häi oli nerokas sanankäyttäi − da oli valmis paginoimah dai karjalakse, a piättäjii ei karjalankieli sillos vie kiinnostannuh. Karjalan Kielen Seuran hallitukses häi oli mondu vuottu, kuului Karjalan Liittoh, Suojärven pidäiseurah da Pieksämäin seuvun karjalasih, muun mugah. Hänen monipuolistu kielitaiduo tarvittih monil joukkomatkoil mugai Karjalas, Pohjas-Jeuropas kui Keski-Jeuropaski. 


Eero Mäkkeli oli erinomane kiändäi. Hänes oli runoiliin herkkyys da taido oivaldua kielen vivahtehii. Gu häi kiändi suomenkieles karjalakse, häi ainos hagi oigiedu, luondevua ilmazuu eigä tyydynyh vai kieliopillisesti korrektnoih kiännökseh. Häi oli suvaittu pajattai pruazniekkuloil. Moni tundou Eeron kiändämät da pajattamat pajot cd:l  Pajata briha, pajata. 
Eero harrasti matkustamistu. Aijemba Gretsii oli hänen              jogavuodizien lomamatkoin kohteh, myöhembä Tailandus tuli paras. Lomasuareh Tailandun rannikol oli nygöigi kuukauven matku varattu. Se ei kerennyh todevuo.
Eeron uurnu on hauvattu Hiekkapuron kalmistoh Pieksämäil.

